
மிகவும்.நுண்மையான கேள்வியறிவுச் செல்வம், கேட்டறிவதற்குரியது. அந்த அறிவுச் செல்வம் வளர்ச்சிக்குரியது என்று அறிந்தவர்கள் வணங்கியவாயினர் ஆகின்றனர்.
கல்வி கேள்விகளில் சிறந்த அறிஞரிடம் அறிவுச் செல்வத்தைக் கேட்டறிவதற்குரிய சிறந்த சாதனம் 'வணங்கிய வாயே யாம். அஃதாவது, பணிவுடன் அறியாதார்போல அடங்கிக் கேட்டாலே பெற முடியும் என்று கூறியவாறு, કૈ. 419.
420. செவியிற் சுவையுணரா வாயுணர்வின் மாக்கள்
அவியினும் வாழினும் என். செவியால் நுகரப்படும் கேள்வியறிவுச் சுவையை உணராது வாயினால் உணரப்படும் சுவைகளை மட்டும் உணரும் கீழ்நிலை மாந்தர் அழிந்தால் என்ன? வாழ்ந்தால் என்ன? -
செவியால் நுகரப்படும் கேள்வியறிவு உணராதார் வாழ்ந்தால் பயனில்லை, இறந்தால் இழப்பில்லை என்று உணர்த்தியவாறு. 420.
43.அறிவுடைமை
ஒருவனின் வளர்ச்சிக்கு அறிவுடைமையே அடிப்படை . இந்த அறிவு மூன்று வகைப்படும். 1.இயல்பாகப் பெற்றுள்ள தன்னறிவு 2.கல்வியின் மூலம் பெறும் அறிவு, 3.கேள்வியின் மூலம் பெறும் அறிவு எனப் பெறும்.
கல்வியறிவு கேள்வியறிவை விட உயர்ந்தது; பயனுடையது. பட்டறிவு, வாழ்க்கையில் தோன்றுவது. வாழ்க்கையை வழிநடத்தக்கூடிய ஆற்றல் பட்டறிவுக்கே உண்டு. கற்கும் நூல்களும் பட்டறிவுடையோர்களால் இயற்றப் பெற்றிருப்பின் பயன் உண்டு. அதுபோலவே, வையத்து வாழ்வாங்கு வாழ்ந்தவர்களுடைய சொற்களும் பட்டறிவின் பாற்பட்டவையாக இருக்கும். இவைகளால் பயன் உண்டு. ஆயினும் கற்ற நூற்கருத்தும் சான்றோர்பால் கேட்ட கேள்வியும் வாழ்க்கையில் நடைமுறைக்கு வரும்பொழுதே அறிவுடை மையைப் பெற முடியும்.
அறிவு என்பது நோக்கம். அறிதல், ஆய்வு செய்தல் ஆகியவை வழியாக அடையக் கூடியது. கல்வி , கேள்விகளின் மூலம் பெறும் அறிவு தகவலறிவு (Knowledge). தன்னைச் சுற்றி நிகழும் நிகழ்வுகளை உய்த்தறிந்து தனக்குச் சாதகமாக ஆக்கிக் கொள்ளும் அறிவுச் செயற்பாட்டுக்குப் புத்திக் கூர்மை(Intelligence) என்று பெயர். அறிவு வளர்ந்து செழித்த நிலையில் அறிவுமயமாகி வாழ்தல் ஞானம் (Wisdom). இந்தக் கடைசி நிலையே வாழ்க்கையின் நோக்கம்; பயன்.
421. அறிவற்றங் காக்கும் கருவி செறுவார்க்கும்
உள்ளழிக்க லாகா அரண்.
128 தவத்திரு குன்றக்குடி அடிகளார் உரை

		 இப்பக்கம் கடைசியாக 9 ஆகத்து 2018, 20:53 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

